
Unha sociedade 
con valores e unha 
sociedade con futuro

O estado do mundo nestes inicios do século 
XXI non parece que responda exactamente 
ao concepto de harmonía, paz e xustiza que o 
convertería nun lugar habitable e tranquilo para 
todos.

A pobreza que padecen as tres cuartas partes 
da humanidade, a escaseza e encarecemento dos 
alimentos que afecta en especial aos máis pobres, 
a sobreexplotación da natureza coas súas graves 
consecuencias reflectidas no cambio climático, 
a loita pola auga, as guerras e fanatismos 
políticos e relixiosos, a violencia presente en 
todos os ámbitos das nosas relacións, son 
reflexo do estilo de vida predominante na nosa 
sociedade, caracterizado polo individualismo, a 
insolidariedade, o egoísmo ou o consumismo.

Dende Cáritas proponse un cambio urxente 
de estilo de vida que dea lugar a un cambio de 
sociedade, onde non haxa últimos nin excluídos, 
onde as relacións que se establecen entre as 
persoas sexan máis humanizadoras e sandadoras, 

onde cada un se sinta responsable do mundo no 
que vive. Cáritas Diocesana Tui-Vigo  únese a 
esta campaña crendo firmemente que os valores 
da comuñón, a participación, a diversidade e a 
gratuidade poden contribuir a estimular actitudes 
persoais e colectivas que fomenten a unión, 
a fraternidade, a acollida, a solidariedade e a 
gratuidade.

Por medio desta iniciativa, Cáritas propón afondar 
e reflexionar sobre o modelo de sociedade 
no que vivimos. Poñendo en xogo estes catro 
valores sinalados, pódese remodelar a nosa 
sociedade facéndoa máis humana e habitable 
para todos, especialmente para os que viven 
ao marxe e excluídos. Cun compromiso de vida 
en favor dos mais desfavorecidos, Cáritas cree 
que é posible outro estilo de vivir, un mundo 
para todos e de todos onde non haxa últimos e 
excluídos, porque estamos convencidos de que 
“Moita xente pequena, facendo moitas cousas 
pequenas, en moitos lugares pequenos, pode 
cambiar o mundo”.

Con este lema Cáritas leva adiante dende o 
curso pasado, una campaña na que presenta 
unha serie de valores como alternativa de vida 
á sociedade e á comunidade cristiá para facer 
posible unha mundo máis humano.

Imaxe da campaña “Unha sociedade con valores é unha sociedade con futuro”.


